Ydw i wedi cofio pob dim? –  gan Lowri James
Mae’r ddrama’n ceisio dweud ein bod ni’n medru llenwi ein hamser gyda phob math o sothach, gan anghofio mai Duw sy’n rhoi pob munud o bob dydd i ni.  Yn fwy arbennig mae’n rhoi gwyliau fel y Pasg a’r Dolig i ni er mwyn i ni gael amser i ddathlu bywyd a marwolaeth Iesu.  Mae’r sgets yn dweud fod angen  i’r Arglwydd gael mwy o amser yn ein bywydau, nid llai.

Cymeriadau:
· Dafydd:  y gŵr.

· Mari:      y wraig. 

(Os nad ydy’r enwau yma’n addas, gellir dewis rhai eraill.)

Props: 2 gadair, neu rywbeth tebyg i soffa.   

Lleoliad: Ystafell flaen mewn tŷ
Goleuo’r stafell. Dafydd yn lled orwedd ar gadair, wedi blino’n lân. Ei dei yn flêr a golwg bron â chysgu arno. Mari’n dod i mewn , eistedd ar bwys Dafydd, ac yn rhoi tipyn o sioc iddo gan ei fod ’ bron â mynd i wlad cwsg.

Dafydd: Aeth y plant i gysgu’n iawn?
Mari:     Do, o’dd y ddau yn cysgu cyn i fi orffen darllen stori iddyn nhw. 

Chlywon nhw ddim fi’n dweud Nos Da.

Dafydd: Siarad am Nos Da, nag yw e’n bryd i ni fynd i’r gwely?  Dw i ddim yn 

credu galla i lusgo’n hunan lan lofft, dw i wedi blino cymaint.

Mari:   A fi.  Sa i’n credu galla i gerdded cam ymhellach.  Bydd dringo’r grisiau 
‘na fel dringo Everest i fi. (Yn troi i edrych ar Dafydd.) Pam y’n ni’n gwneud hyn i ni’n hunen dwed?  Ma’r un peth yn digwydd flwyddyn ar ôl blwyddyn, ac y’n ni’n diweddu fel hyn pob Noswyl Dolig.

Dafydd: Beth wyt ti’n feddwl Mari?
Mari: 
Dwyt ti ddim yn gallu gweld bod y cyfan yn mynd yn drech na ni, a’n 

bod ni’n rhoi mwy o bwyse ar ein hunain bob blwyddyn?

Dafydd: Ond ma’n rhaid gwneud popeth yn iawn ond oes e?
Mari: 
Oes.

Dafydd: Ac mae’n rhaid danfon cardie Dolig bob blwyddyn, ond does e? 
Achos dyna’r unig gyfle i ni gysylltu ag Anti Doris ac Wncwl Ffred heb   sôn am dy hen, hen fodryb di sy’n byw yn Awstralia.

Mari: 
Oes mae’n rhaid gwneud y pethe ‘na. Ond oes rhaid i dy fam  

goginio’r pwdin Dolig ddiwedd mis Awst rhag ofn na fydd sultanas ar ôl 

yn y siop?  A phacio’r anrhegion yr un pryd a’u rhoi nhw i ni ddiwedd 


mis Medi!?
Dafydd:  Wel, wyt ti’n gwybod bod yn fam i’n hynod o drefnus ac yn hoffi ca’l 

popeth yn barod o flaen llaw. 

Mari: 
Trefnus wyt ti’n ei alw fe?  Egsentrig yw’r gair llai posh amdano fe.  


Bydde rhai pobl hyd yn oed yn ei galw hi’n ‘nyts’!
Dafydd: Beth am dy rieni di.  Ma’ dy dad wedi marcio pob rhagen deledu ma’
fe eisiau ei weld dydd Dolig ers dechrau mis Rhagfyr, a gwae i ti feddwl am switsio’r sianelau os nag wyt ti wedi gwirio’r symudiad hollbwysig o BBC i ITV gyda fe.
Dafydd: Nawr cariad, na ddigon, sdim rhaid cweryla am bethau  -  tymor
 ewyllys da ‘and all that’.  Ti’n gw’bod mai amser i’r plant yw’r Dolig, ac 
mae’n fendigedig i weld ei wynebau nhw’n goleuo pan fydda i’n rhoi 
‘syrpreis fach’ iddyn nhw.

Mari: 
Syrpreis wyt ti’n galw popeth ma’ nhw wedi bod iddo fe yn ddiweddar?
Dafydd:  Wel oedd yn  rhaid i fi fynd â’r plant i weld Siôn Corn yn doedd e’? A
doedd dim drwg o gwbl mewn mynd i weld y ffilm ‘na ar Rudolff pa noson. Nag wyt ti’n cytuno?

Mari: 
Na, sdim drwg yn y pethe ‘na, wi’n cytuno â hynny.

Dafydd: O’dd e’n hwyl mynd i sglefrio ar iâ nos Fawrth dwetha fyd.

Mari:   Oedd Dafydd, (gan ddweud y geiriau yn ddiflas reit) Ond dim ond ti
fwynheuodd fynd fan ‘na.  O’dd annwyd ar Bethan ac o’dd Huw wedi weindio ei hunan yn lân ar ôl bwyta’r ‘fizzy laces’ na ym mharti penblwydd Tomos a mynd ar y castell bownsi bowns. 
A doedd dim rhaid iddo fe fynd yn sâl dros y rug newydd yn y stafell ore’ar ol dod nôl oedd e?
Dafydd:   Nawr cariad. Doedd e’ ddim mor wael â hynny. Ta beth, fi gliriodd y 

cyfan ac ma’ mynd i’r pethe ‘ma yn draddodiad neis i ni gadw cyn y Dolig.

Mari:  
Traddodiad! Beth am y cant a mil o bethau eraill y’n ni’n gwneud yn 

enw traddodiad cyn y Dolig.

Dafydd: Ond Mari, ma’ hi’n bwysig ein bod ni’n creu atgofion braf i’n plant.

Mari: 
Arhosa funud.  Beth wyt ti’n galw’n atgofion braf?  Edrycha beth wnest 
ti heddiw. Codi cyn dy fod ti’n gall i nôl twrci – achos bod rhaid i ni gael twrci ffres. Wedyn i’r farchnad i gael y ‘veg’ mewn.  Stwffin ffresh o Marks a chwpwl bach o bethe neis eraill i fynd gyda nhw. A dyna ni y Dolig  yn stiched!  Dwi i ddim yn gwybod pwy sy’n cael ei dwyllo fwya’ adeg y Dolig, ni neu’r twrci – pŵr dab.

Dafydd: Paid di â dechrau mynd yn sentimental am dwrci – wyt ti gyda’r gore 
am ei gladdu e dydd Dolig; ac wrth dy fodd yn bwyta gweddill danteithion yr ŵyl.

Mari: 
‘Na ddigon am yn arferion bwyta i, neu fyddwn ni bant yn cweryla ‘to. 

Wyt ti wedi meddwl beth sydd ar ôl i ni wneud te? 

Dafydd: Dim Mari fach. Ma’r twrci wedi ei stwffio, y cracyrs yn eu lle, yr angel ar ben y goeden a’r presante i gyd yn barod.  Dim ond un peth sydd ar ôl.

Mari: 
Beth yw hynny te?
Dafydd: Mynd i’r gwely siwr iawn!  Mae’r ddau ohonon ni wedi blino’n lân. 

(Wrth godi, y ddau ohonyn nhw’n troi eu cefnau i’r gynulleidfa, yn 
dechrau cerdded law yn llaw ac yn oedi. Dafydd yn edrych ar Mari, yn 
hanner troi ati, ac yn dweud... )
Dafydd: Wyt ti’n siwr dy fod di wedi cofio pob dim?
      (Diffodd y goleuadau a’r olygfa yn rhewi.) 

Drama Dolig   -   gan Lowri James

